
ᓯᕗᓕᖅᑎ ᐅᖃᐅᓯᖃᖅᑐᖅ ᓄᖅᑲᖅᑐᖃᕐᓂᖓᓂᒃ ᒥᓂᔅᑕᒥᒃ 
 
ᐃᖃᓗᐃᑦ, ᓄᓇᕗᑦ (ᔭᓐᓄᐊᓕ 31, 2006) - ᓯᕗᓕᖅᑎ ᐹᓪ ᐅᑲᓕᖅ ᐊᖏᖅᓯᒪᔪᖅ ᐅᒡᒍᐊᕋᓗᐊᖅᑐᓂ 
ᓄᖅᑲᕈᒪᓂᖓᓂᒃ ᒥᓂᔅᑕ ᐲᑕ ᕿᓚᕝᕙᖅ. ᕿᓚᕝᕙᖅ ᐱᔨᑦᓯᕋᖅᓯᒪᔪᖅ ᒥᓂᔅᑕᐅᖃᑕᐅᓪᓗᓂ ᑕᒪᒃᑮᓐᓂ 
ᓯᕗᓪᓕᖅᐹᒥ ᐊᒻᒪᓗ ᑐᒡᓕᐊᓂ ᒪᓕᒐᓕᐅᖅᑎᓄᑦ ᐊᒻᒪᓗ ᒫᓐᓇᒫᖑᓯᒪᔪᖅ ᒥᓂᔅᑕᐅᓚᐅᖅᑐᖅ 
ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔪᓕᕆᔨᒃᑯᓄᓪᓗ ᐊᒻᒪᓗ ᒐᕙᒪᒃᑯᑦ ᑲᑎᒪᕕᖓᓂ ᓯᕗᓕᐅᖅᑎᐅᓂᕐᒧᑦ. 
 
“ᐲᑕ ᕿᓚᕝᕙᖅ ᓴᙱᔫᓪᓗᓂ ᐊᐅᓚᑦᓯᔨᓄᑦ ᑲᑎᒪᔨᐅᖃᑕᐅᓯᒪᔪᖅ ᓄᓇᕗᑦ ᒐᕙᒪᒃᑯᖏᓐᓄᑦ ᐊᒻᒪᓗ 
ᐃᓱᒪᓕᐅᕈᑎᖓ ᓄᖅᑲᕈᒪᓂᕐᒧᑦ ᒥᓂᔅᑕᐅᓂᕐᒧᑦ ᐊᖏᖅᓯᒪᔭᕋ ᐅᒡᒍᕆᒐᓗᐊᖅᑐᒍ,” ᐅᑲᓕᖅ ᐅᖃᖅᓯᒪᔪᖅ. 
 
ᒥᓂᔅᑕᐅᖃᑕᐅᓯᒪᔪᖅ ᓴᖅᑭᖅᑕᐅᓚᐅᖅᑎᓪᓗᒍᓂᒃ ᓄᓇᕗᑦ 1999-ᒥ ᕿᓚᕝᕙᖅ ᐱᓕᕆᖃᑕᐅᓯᒪᔪᒻᒪᕆᒃ 
ᐋᖅᑭᑦᓱᖅᑕᐅᕙᓪᓕᐊᓂᖏᓐᓄᑦ ᐱᓕᕆᕕᖏᑦ ᐃᑯᐱᒡᕕᓕᕆᔨᒃᑯᑦ, ᐃᓕᓐᓂᐊᕐᓂᓕᕆᔨᒃᑯᑦ, 
ᐃᖅᑲᓇᐃᔭᖅᑐᓕᕆᔨᒃᑯᑦ, ᐃᓕᖅᑯᓯᓕᕆᔨᒃᑯᑦ, ᓄᓇᓕᓐᓂ ᒐᕙᒪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ, ᓄᓇᓕᓐᓂ 
ᒐᕙᒪᒃᑯᓄᓪᓗ ᐱᔨᑦᓯᕋᖅᑎᒃᑯᑦ ᐊᒻᒪᓗ ᒫᓐᓇᒫᖑᓯᒪᔪᖅ ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ. 
 
“ᓂᕈᐊᖅᑕᐅᓯᒪᓪᓗᖓ ᐃᑲᔪᕋᓱᑦᓯᒪᔪᖓ ᐱᔪᓐᓇᕐᓂᓕᒫᒃᑲ ᐊᑐᖅᑐᒋᑦ ᓇᓗᓇᐃᖅᑕᐅᓯᒪᖁᓪᓗᒍ ᓴᙱᔪᒥᒃ 
ᑐᕌᒐᖃᑦᓯᐊᕆᐊᖃᕐᓂᖏᑦ ᒥᓂᔅᑕᐃᑦ ᐊᒻᒪᓗ ᐱᓕᕆᕕᐅᔪᑦ ᐱᓕᕆᐊᕆᓯᒪᔭᒃᑲ. ᑭᓯᐊᓂᓕ, ᐊᕐᕌᒍᕋᓴᕐᓂᒃ 
ᒥᓂᔅᑕᐅᓯᒪᓕᖅᑐᖓ ᐃᓱᒪᓕᐅᕈᑎᖃᖅᓯᒪᔪᖓ ᓄᖅᑲᕈᒪᓪᓗᖓ ᓇᒻᒥᓂᖅ ᐃᓅᓯᕐᓂ ᐱᔾᔪᑎᖃᖅᑐᖓ,” 
ᕿᓚᕝᕙᖅ ᐅᖃᖅᓯᒪᔪᖅ. 
 
ᕿᓚᕝᕙᖅ ᓱᓕ ᑲᑎᒪᔨᐅᖃᑕᐅᓂᐊᖅᑐᖅ ᒪᓕᒐᓕᐅᕐᕕᒻᒥ ᒪᓕᒐᓕᐅᖅᑎᐅᓗᓂ ᐸᓐᓂᖅᑑᒧᑦ 
ᐊᑑᑎᖃᕐᓂᐊᕐᓗᓂ ᖃᐅᔨᒪᔭᒻᒪᕆᒋᓕᖅᑕᒥᓂᒃ ᒐᕙᒪᒃᑯᑦ ᐊᐅᓚᑕᖏᓐᓂᒃ ᐱᕚᓪᓕᕈᑎᖃᕈᓐᓇᖁᓪᓗᒋᑦ 
ᑭᒡᒐᑐᖅᑕᖏᑦ. 
 
ᒥᓂᔅᑕ ᐄᑐᐊᖅ ᐱᑯ ᐱᓕᕆᐊᖃᕐᓂᐊᓕᖅᑐᖅ ᒐᕙᒪᒃᑯᑦ ᑲᑎᒪᕝᕕᖓᓂ ᓯᕗᓕᐅᖅᑎᐅᓂᕐᒧᑦ. ᒥᓂᔅᑕ ᐅᓛᔪᒃ 
ᐊᑭᓱᒃ ᐱᓕᕆᐊᖃᕐᓂᐊᓕᖅᑐᓂ ᒥᓂᔅᑕᐅᓂᕐᒧᑦ ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔪᓕᕆᔨᒃᑯᓄᓪᓗ. 

